Nafarroako Parlamentuko Mahaiak, 2018ko urtarrilaren 22an egindako bilkuran, Eledunen Batzarrari entzun ondoren, erabaki hau hartu zuen, besteak beste:
1. Izapidetzeko onartzea Mikel Buil García jaunak aurkeztutako gaurkotasun handiko galdera, emakumearen egoera sozio-laboralari buruzkoa, bereziki landa eremuko emakumearenari buruzkoa.
2. Nafarroako Parlamentuko Aldizkari Ofizialean argitara dadin agintzea.
3. Hurrengo Osoko Bilkuran izapidetzea.

GALDERAREN TESTUA
Podemos-Ahal Dugu talde parlamentarioari atxikitako foru parlamentari Mikel Buil García jaunak, Legebiltzarreko Erregelamenduan ezarritakoaren babesean, honako galdera hau aurkezten du, Nafarroako Gobernuak Legebiltzarraren hurrengo Osoko Bilkuran ahoz erantzun dezan.
Nafarroan, emakumeak gizonezkoen halako bi dira antsiolitikoen eta antidepresiboen kontsumoari dagokionez, Osasun Departamentuak emandako azken datuen arabera.
Farmako horien kontsumoa erkidego baten ongizate psikologikoaren mailaren informazio-adierazle bat da.
Emakumea arduratzen da gehienetan etxeko lanez eta zainketa-lanaz, eta horrek zama fisiko, mental eta emozional handia eragiten du, bai eta lan-munduan eta kudeaketa-organoetan nahiz parte-hartze sozialekoetan sartzeko eragozpena, norberaren denborari uko egitea, norberaren garapenerako muga bat, errutina bat eta isolamendu bat ere. Inguruabar horiek guztiek murriztu egiten dute rol hori bere gain hartu behar duen emakumearen bizi-kalitatea, eta, luzarora begira, bere autoestimua; eta horrek antidepresiboen kontsumoa ekar dezake batzuetan.
Laburbilduz, hausnarketa eta datu horiek adierazten digute konponbideak bilatu behar zaizkiola emakumearen egungo egoera sozio-laboralari; bereziki, landa eremuko emakumearenari, zerbitzuetarako irispidea okerragoa baita horren kasuan. Xedea da haien osasun fisikoa eta mentala eta bizi-kalitatea hobetzeko estrategiak garatzea. 
Zein da errealitate horri buruz duzun iritzia? Zer neurri jarriko dituzue abian egoera hori konpontzeko?

